                                                                                                                                                                                         Հավելված
ՀՀ կառավարության 2026 թվականի
----------------ի N         -Ն որոշման


ԿԱՐԳ
 ԲՈՒԾՈՂԻ ԻՐԱՎՈՒՆՔ ՈՒՆԵՑՈՂ ԱՆՁԱՆՑ ԳՐԱՆՑԱՄԱՏՅԱՆԻ ՎԱՐՄԱՆ

1. Բուծողի իրավունք ունեցող անձանց  գրանցամատյանում գրանցվում և հաշվառվում են`
1) գործողության մեջ գտնվող սելեկցիոն նվաճումների արտոնագիր ստացած անձանց իրավունքները՝ արտոնագրի գործողության մնացած ժամկետի հաշվով.
2) բուծողի իրավունքի պահպանության արտոնագիր ստացած անձանց իրավունքները:

  ԲՈՒԾՈՂԻ ԻՐԱՎՈՒՆՔ ՈՒՆԵՑՈՂ ԱՆՁԱՆՑ ԳՐԱՆՑԱՄԱՏՅԱՆՈՒՄ ԲՈՒԾՈՂԻ ԻՐԱՎՈՒՆՔԸ ԳՐԱՆՑԵԼՈՒ, ՀԱՇՎԱՌԵԼՈՒ ԵՎ ԳՐԱՆՑՈՒՄԻՑ ՀԱՆԵԼՈՒ ԸՆԹԱՑԱԿԱՐԳԵՐԸ
2․ Բուծողի իրավունք ունեցող անձանց գրանցամատյանում (այսուհետ՝ գրանցամատյան) բուծողի իրավունքի գրանցումը, հաշվառումը և գրանցումից հանումը կատարվում է Հայաստանի Հանրապետության էկոնոմիկայի նախարարության (այսուհետ` լիազոր մարմին) «Գյուղատնտեսական հետազոտությունների և հավաստագրման կենտրոն» պետական ոչ առևտրային կազմակերպության (այսուհետ՝ Կազմակերպություն) կողմից՝ արտոնագիր տալու կամ այն գրանցումից հանելու մասին որոշման ընդունումից հետո` երեք աշխատանքային օրվա ընթացքում: 
3. Յուրաքանչյուր բուծողի իրավունք Կազմակերպության կողմից գրանցվում և հաշվառվում է առանձին` գրանցամատյանում գրանցված անվանմամբ: Եթե բուծողի իրավունքն այլ երկրում արտոնագիր է ստացել այլ անվանմամբ, ապա փակագծերի մեջ գրվում է նաև այդ անվանումը, և այն երկրի երկնիշ ծածկագիրը, որտեղ իրավասու կազմակերպության կողմից բուծողի իրավունքի համար տրվել է արտոնագիր: 
4. Բուծողի իրավունքը գրանցվում է ցեղի կամ տեսակի բուսաբանական անվանմամբ` հայերեն և լատիներեն: Բուծողի իրավունքը՝ բուծողի առաջարկությամբ, կարող է գրանցվել նաև Բույսերի սորտերի պահպանության միջազգային միության պաշտոնական լեզուներից մեկով: 
5. Ոչ ավանդական եղանակներով բուծված նոր սորտերի ծագման մասին տեղեկությունները գրանցամատյանում գրանցվում են առանձին հավելվածի տեսքով` որպես սորտի նկարագրության բաղկացուցիչ մաս: 
6.   Բուծողի իրավունքի  գրանցմանը վերաբերող փաստաթղթերը ստորագրվում են Կազմակերպության ղեկավարի կողմից և պահպանվում արտոնագրի գործողության ժամկետի ընթացքում: 
7. Եթե գրանցամատյանում տեղի են ունենում սույն կարգով սահմանված և հրապարակված տեղեկությունների փոփոխություններ, ապա  Կազմակերպությունը դրանք գրանցամատյանում գրանցում է պաշտոնական փաստաթղթերն ստանալուց հետո` երեք աշխատանքային օրվա ընթացքում: 
8. Կազմակերպությունը գրանցամատյանում բուծողի իրավունքը գրանցելու, հաշվառելու, գրանցումից հանելու և տեղի ունեցած այլ փոփոխությունների մասին տեղեկությունները հրապարակում է 10 աշխատանքային օրվա ընթացքում։
9. Բուծողի իրավունքը գրանցամատյանում գրանցումից հանելու մասին Կազմակերպության որոշման պաշտոնական հրապարակումից հետո յուրաքանչյուր անձ, առանց սահմանափակումների կարող է դիմում ներկայացնել Կազմակերպություն` որոշման ընդունման հիմնավորումների վերաբերյալ պարզաբանումներ ստանալու  համար: 
10. Կազմակերպությունը դիմումն ստանալուց հետո 5 աշխատանքային օրվա ընթացքում գրավոր ձևով դիմողին է տրամադրում պահանջված պարզաբանումները:

 ԳՐԱՆՑԱՄԱՏՅԱՆՈՒՄ ԱՐՁԱՆԱԳՐՎՈՂ ՏԵՂԵԿՈՒԹՅՈՒՆՆԵՐԸ
11. Գրանցամատյանում բուծողի իրավունքի վերաբերյալ արձանագրվում են հետևյալ տեղեկությունները`
1) հայտի համարը․
[bookmark: _Hlk225238735]2) բույսի սորտի կամ հիբրիդի անվանումը․ 
[bookmark: _Hlk225238760]3) հայտատուի և բուծողի անունը, ազգանունը կամ անվանումը, որը կարող է ներկայացվել գրանցամատյանի հավելվածում համապատասխան համարակալմամբ․
[bookmark: _Hlk225238777]4) բուծողի իրավունքի գործողության ժամկետը․
[bookmark: _Hlk225238800]5) սորտի հատկանիշները․
6) նոր սորտի բուծման երկրի երկնիշ ծածկագիրը:
12. Գրանցամատյանի  հավելվածում  ըստ արտոնագրերի գրանցման հերթական համարների՝  պահպանվում են սելեկցիոն նվաճումների հաստատված նկարագրությունները և օգտագործման վերաբերյալ Կազմակերպությունում գրանցված լիցենզային պայմանագրերի կրկնօրինակները:
13. Կազմակերպությունը վարում է գրանցամատյանի էլեկտրոնային տարբերակը, որը  հրապարակվում է Հայաստանի Հանրապետության էկոնոմիկայի նախարարության պաշտոնական կայքում։


